
Sektor pertanian merupakan salah satu sektor terpenting di Malaysia. Sektor
pertanian berfungsi sebagai pembekal sumber makanan bagi seluruh penduduk di
negara ini. Selain itu, negara kita juga mengeksport hasil pertanian ke luar negara.
Produk pertanian yang dipasarkan di luar negara ini mampu meningkatkan ekonomi
dan menambahkan pendapatan negara.

Oleh itu, pelbagai usaha harus dilakukan untuk meningkatkan lagi sektor
pertanian di negara ini. Para petani perlu berani membuat perubahan dengan
meninggalkan kaedah tradisional, sebaliknya mempraktikkan penggunaan teknologi
dalam mengusahakan pertanian mereka. Dengan penggunaan sistem dan teknologi
yang canggih, mereka dapat meningkatkan hasil pengeluaran, mengurangkan
tenaga pekerja, dan menjimatkan masa serta memperoleh hasil tanaman yang lebih
berkualiti.

Seterusnya, Kementerian Pertanian dan Industri Asas Tani juga boleh
menyalurkan dana untuk pihak-pihak tertentu yang menjalankan penyelidikan
pertanian. Contohnya, Institut Penyelidikan dan Pembangunan Pertanian Malaysia
(MARDI) yang melakukan pelbagai penyelidikan untuk memajukan dan menggiatkan
teknologi baharu dalam bidang pertanian di Malaysia. Selain itu, para petani periu
memastikan hasil pertanian mereka berkualiti agar mendapat tempat dalam pasaran
negara mahupun luar negara.

Agropelancongan juga patut dikembangkan dalam sektor pertanian. Kaum
petani perlu menaik taraf kemudahan yang sedia ada untuk memajukan sektor
agropelancongan. Para pelancong yang mengambil pakej agropelancongan
biasanya dapat merasai cara hidup masyarakat di desa, menikmati hasil tanaman
petani tempatan, memancing di kolam ikan, serta berpeluang merasai pengalaman
bercucuk tanam. Pasti pengalaman manis ini dapat menarik kunjungan pelancong
asing ke Malaysia. Dengan cara ini, sektor pertanian dan pelancongan negara akan
berkembang pesat sekali gus meningkatkan pendapatan petani dan mengukuhkan

ekonomi negara.

Kesimpulannya, pelbagai usaha dapat dilakukan untuk memajukan sektor
pertanian di negara ini. Semua pihak harus bekerjasama agar usaha ini mencapai
matlamatnya.

